
ფუნქციონალური პროგრამირებისთვის გამოთვლების ენერგიული (Force) და ზარმაცი 

(Lazy) სტრატეგიები ფუნდამენტური ცნებებია.  არსებობს მთელი რიგი ენებისა, როგორიცაა, 

მაგალითად, Haskell,  რომლებიც  იყენებენ გამოთვლების ზარმაც სტრატეგიას.  

ფუნქციონალური პროგრამირების ძირითადი ოპერაციაა აპლიკაცია - ფუნქციის 

გამოყენება არგუმენტზე, ამასთან, თავის მხრივ, არგუმენტი შეიძლება იყოს ფუნქციონალური 

გამოსახულება, რომელიც შეიცავს დამატებით ფუნქციონალურ გამოძახებებს. მაგალითად: 

let NoLongLines f = length (filter IsLineLong (ReadLines f)) 

f x ფუნქციის გამოძახების ყველაზე ცხადი სტრატეგიაა, თავდაპირველად 

გამოითვალოს x არგუმენტი და შემდეგ მხოლოდ გამოთვლილი მნიშვნელობა გადაეცეს 

ფუნქციას. მსგავსად მუშაობს გამოთვლების ენერგიული სტრატეგია. მაგალითში, ჯერ 

მოხდება ფაილის წაკითხვა, შესრულდება ReadLines f, რის შემდეგაც მოხდება 

ფილტრაცია, ხოლო  შემდეგ გამოითვლება მიღებული სტრიქონების სიგრძე. გამოთვლების 

ზარმაცი სტრატეგიის შემთხვევაში გამოსახულების გამოთვლა გადაიდება ბოლო 

მომენტამდე, როცა საჭიროა მისი მნიშვნელობა. მაგალითში ფუნქცია length არგუმენტად 

ღებულობს ფრჩხილებში მოთავსებულ მთლიან გამოსახულებას, რის შემდეგაც, მაშინ როცა 

სიგრძის გამოსათვლელად საჭიროა სიის პირველი ელემენტი, ის გამოიძახებს filter 

ფუნქციას.  ეს  ფუნქცია, თავის მხრივ, დაასრულებს იტერაციას სიის მიხედვით, გამოიძახებს 

რა აუცილებლობის შემთხვევაში   ReadLines ფუნქციას.  

ამრიგად, გამოთვლების ზარმაცი სტრატეგიის დროს საკმაოდ რთულია განსაზღვრო, რა 

თანმიმდევრობით შესრულდება გამოთვლა. 

